KABANATA IX: TATAK NG SERBISYO PUBLIKO, MGA SINULAT NA AKLAT





Ang isa sa mga paboritong gawain ni Cecilio ay ang pagsusulat.  Kahit nasa haiskul pa lang siya, marami na siyang mga naisulat sa kanilang pahayagan ng eskwelahan, ang Marinduque Midwest School.  Noong unang taon niya sa UST, nagpresinta siya sa Varsitarian at kaagad siyang nakuha na kasapi ng patnugutan.  Naging patnugot siya ng balita at mayroon siyang regular na pitak na tinawag na In other words. Noong siya ay nasa kolehiyo na ng batas, siya’y naging senior associate editor.  Nakalinya na siyang maging patnugot subalit nang nahalala siyang pangulo ng Central Board of Students, labis ang dami ng kanyang mga gawain kayat hindi na ito natuloy.  


Siya naman ay naging patnugot ng 1955 Thomasian.  Naging patnugot din siya ng Law Review ng Kolehiyo ng Batas ng UST.  Marami siyang artikulo sa batas na nalathala dito.  Noong siya ay nagsimulang magturo sa Kolehiyo ng Batas, pinili siyang maging taga-pagpayo ng nasabing lathalain.


Nang maglathala si Dr. Enrique Syquia ng isang Journal ng mga abogado, The Lawyer’s Review na may pormang magasin, pinakaiusapan niya si Cecilio na maging patnugot nito.  Ang pagsusulat ay isang gawaing nagbibigay ng kaligahayan sa kanya.  Ginamit niya ang kanyang katalinuhan sa pagsulat sa abot ng kanyang kakayahan.


Nang siya’y nagturo na sa UST, naging dalubhasa siya sa Constitutional Law kaya’t noong 1973, itinalaga siya ng unibersidad na isulat ang Bagong Saligang Batas ng 1973.  Pinagaang niya ang pagpapaliwanag sa Konstitusyon.  Naibigan ito ng mga mag-aaral at ginawa din saligang batas sa agham pampolitika ng iba’t-ibang kolehiyo at pamantasan.


Isinatagalog niya ang kanyang aklat at lalo niya itong pinagaang upang magamit sa asignatura ng araling panlipunan na ginagamit sa haiskul. Ang aklat ay pinamagatang “Mga Paliwanag ng Bagong Saligang Batas”.


Papaano nabuo ang isang serye ng limang libro tungkol sa katarungang Pambarangay?  Tulad ng nabanggit sa naunang kabanata, nagkaroon ng isang teknikal na komite para sa katarungang barangay na binubuo ng mga kinatawan ng Korte Suprema, mga kawanihan ng Hustisya, Tanggulang Panglabas, Pamahalaang Local, Edukasyon at Kultura, Integrated Bar of the Philippines at UP Law Center.  Ang mga miyembro ng nasabing komite ay nagpupulong minsan sa isang buwan upang mapagplanuhan kung papaano mapapalaganap ang kaalaman at maturuan at masanay ang mga opisyales ng barangay sa pagpapatupad ng Batas 1508 (Batas ng Katarungang Pambarangay).  


Sinasabing ang napakaraming kaso na nakasalang ay mabawasan sa pamamagitan ng nasabing batas.  Hindi lang ito ang magandang mangyayari kundi ang mga nag-aabala at inaabla ay hindi na makakagastos na kumuha ng abogado at magbayad ng docket fees.  Bukod dito, matatapos ang kaso sa higit na mas madaling at mabibigyan kaagad ng solusyon ang mga problema ng komunidad.


Kaya’t naisipan ng grupo na gumawa ng aklat na magiging gabay sa pagpapatupad ng nasabing batas.  Kanilang inatasan si Cecilio at si Alfredo Tadiar ng UP Law Center na sumulat ng mga aklat. 


Ang una sa serye ay ang Katarungang Pambarangay: Dynamics of Compulsory Conciliation.   Tinalakay sa aklat na ito ang mga dahilan sa pagpapasa ng batas.  Ipinaliwanang an iba’t ibang aspeto ng batas, ang kapangyarihan ng lupon at pangkat tagapagsundo at ang pamamaraan ng mapayapang pagkakasundo. Sa pangalawang aklat, nagbigay ng mga praktikal na mga pamamaraan sa pamamagitan ng mga tanong at mga sagot na maaring maganap sa tunay na mga kaso na idinudulog sa mga barangay.  Ito ang Guidelines in the Administration of Barangay Justice.  


Ang pangatlong aklat ay naisulat lamang pagkaraan ng ilang ulit na pagmamatyag sa ibang bansa tungkol sa kanilang pamamaraan ng sapilitang pagkakasundo (compulsory arbitration).  Dahil dito, noong 1985, tinangkilik ng Asia Foundation ang paglalakbay ni Cecilio  sa Singapore, Kuala Lumpur, Jakarta at Bangkok upang makapagmasid tungkol sa mga conciliation systems ng mga naturang bansa. Noon ding taong iyon ay pinapunta siya  sa Hawaii at San Francisco sa kandili ng Rockefeller Foundation at noong 1986, siya ay nagmasid sa iba’t ibang estado ng Estados Unidos.  Bukod dito, isinama na rin ng Asia Foundation ang pagsasalita niya sa Denver, Colorado sa isang Seminar na pinamagatang Peace-making and Conflict Resolution. Ang panayam niya ay pinamagatang International Approaches to Court-Annexed Alternatives.  Nagtungo rin siya sa Harvard Law School, sa Cambridge, Massachusetts ng isang linggo upang sumali sa isang klaseng espesyal tungkol sa “Pakikipagkasundo” (Negotiation).  Bukod sa Massachusetts at Colorado, siya’y nagtungo rin San Francisco, Chicago, New York, Washington D.C. ng Estados Unidos at Montreal, Canada.  Nakipag-usap siya sa mga taong may kinalaman sa pakikipagkasundo sa kani-kanilang estado.  Natapos rin ang International Survey of Conciliation Systems.  


Sa paglalakbay niya sa Timog Silangang Asya, nakadaopang-palad niya ang mga taong may kinalaman sa sistema ng pakikipagkasundo.  Sa Singapore, nakipag-usap siya kay Propesor Jaya Kumat, Ministro ng Batas, Mahistrado ng Korte Suprema na si Asikin Kusumoh at Medya, Lee Ngak Siang, Pangulo ng Consumers Association of Singapore,  si Tan Sook Yee, Dean ng Law Faculty, Pamantasan ng Singapore, Patrick Nathan, Kalihim ng Law Society of Singapore, K.S. Rajah, Director ng Legal Aid ng Singapore at mga kinatawan ng Asia Foundation na sina Lin Manuel, Jon Summers, Jennifer Weston at Djaeanda Kartawinata.


Nakatulong sa kanyang pagsusulat ang mga nakilala niya sa Indonesia na sina Propesor Asikin Kusumah at Media Chairman ng Korte Suprema para sa mga kaso ng Hudikatura; Harjono Tjitrosubono, Chairman ng Indonesian Bar Association, Adi Dharmewan, Senior Assistant, Ministry of Domestic Affairs; Fachjy-ali, expert ng Institute for Social and Economic Affairs; at James Agee at Djoeanda Kartawinata, mga kinatawan ng Asia Foundation.


Ang mga bago niyang kakilala sa Malaysia ay sina Encik Hashim Bin Dete Haji Yusoff, Instructor ng Legal Aid ng Malaysia; Dennis Koo, Pangulo ng Bar Council ng Malaysia; Dean Visur Sinnaduran ng Pamantasan ng Malaysia; Abdullah Abdul Rahman, Director ng National Institute ng Administration; at Bisham Singh Bahadur, Pangulo ng Malaysian Consumers Association.


Malawak ang narating ng paglalakbay ni Cecilio sa Estados Unidos. Nabuo ang International Survey of Conciliation Systems.  Marami din siyang nakilala sa Honolulu, Hawaii, si Punong Mahistrado ng Estado na si Herman Lum, Judiciary Program ng Alternative Dispute Resolution na si Peter Adler, Pinuno ng Neighborhood Justice System ng Honolulu na si Leland Chang at ng University of Hawaii, Direktor ng University’s Program of Conflict Resolution; Sa San Francisco, Pangulo ng Community Board Program na si Raymond Shonholtz at si Georgia Quiñones rin ng nasabing samahan; sa Denver, Colorado, Executive Director ng Georgia Center of Continuing Education na si Margaret Herrman at Patnugot ng Mediation London na si Yvonne Craig, (Karamihan sa mga nakilala niya sa Denver ay iyong mga sumali sa kumperensya dito); Sa Chicago, Director ng Public Education na si Norman Gross, Project Director ng Judicial Service Division Douglas Sumerlot, Director ng Division of Bar Services Roseanne Theis, Director ng American Judicature Society George Williams, Executive Director, Neighborhood Justice of Chicago John Weiss at Executive Director ng American Civil Liberties Union of Illinois Jay Miller; sa Harvard School sa Massachusetts, Propesor ng Batas na nagturo sa kanila na si Propesor Roger Fisher, Director ng Harvard Negotiation Project at Propesor ng Harvard na si Frank E.A. Sander; si David Forrest, Director of Institute of Mediation and Conflict Resolution sa Nueba York at George Friedman, Direktor ng American Arbitration Association; Larry Ray, Director of National Institute for Dispute Resolution at kasapi Kathleen Allison, Director of Multi-door Courthouse ng Washington D.C., Linda Finkelstein, Administrator of D.C. Mediation Service, Eric Garrison, Pangulo ng National Institute of Dispute Resolution, Madelein Crohn at ang kanyang deputy na si William Drake at si Emmanuel Pelaez, ang Embahador ng Pilipinas sa Estados Unidos.


Ang ika-apat na libro tungkol sa katarungang pambarangay ay ang Guidebook for Lupong Tagapamayapa Members.  Dito, ibinigay ni Cecilio at Tadiar ang mga detalya ng paghawak ng patnubay sa mga lupong tagapamayapa at ang mga pamamaraan ng pagpapatupad ng Katarungang Pambarangay 1508 tungkol sa administration ng Lupon.


Ang panglimang aklat ng serye ay ang P.D. 1508 Annotated. Ibinigay dito ang mga mahahalagang bahagi ng P.D. 1508 na may kinalaman sa lipunan at ang pamamahala ng hustisya.  Binabahagi rin dito ang mga reaksyon ng mga tao na nilalaman sa mga survey tungkol sa katarungang barangay.  Tinatasahan din ang mga nagawa ng hustisyang pambarangay hanggang sa mga panahong ito.


Dahil sa mahalagang nagawa ng komite, inayos ng pamahalaan ang paglalakbay ng mga miyembro ng komite sa iba’t ibang parte ng Tsina, tulad ng Hwangshu, Beijing, Shanghai at Canton. Mula sa Maynila ang mga miyembro, sakay ng eroplano ay nagtungo sa Beijing.  Pagkaraan ng tatlong araw, tumuloy sila sa Shanghai, pagkatapos ay sa Hwangshu at ang kahuli-hulihan ay sa Canton. Mula dito sila’y sumakay ng tren patungong Hong Kong at nanatili doon ng dalawang araw. 


Naging kapaki-pakinabang ang paglalakbay nila sa Tsina. Bukod sa pagmamatyag sa ilang maliit na konseho ng pagkakasundo, naging kaayaaya ang kanilang natunghayan sa mga lugar na mayaman sa kaysaysayan at kultura. Ang ilan sa mga impresyon ni Cecilio tungkol sa nasabing biyahe ay kanyang ipinahayag sa akin sa mga karaniwang usapan at kuwentuhan namin. Labis na namangha siya sa yaman ng matatandang kasaysayan na tulad ng mga museo sa Beijing, ang Great Wall, ang Summer Palace, ang Mao Museum at ang magagandang lumang palasyo ng mga emperador ng Tsina.  Ang lawak ng industriya at komersyo ay nakita niya sa Shanghai. Ang tunay na ganda ng kapaligiran ay natunghayan niya sa Hwangshu. Bawat daan ay napapaligiran ng mataas at madahong puno sa bawat panig ng mga lansangan. Ang mga ilog at kanal ay napakalinis at dinadaanan ng mga sasakyang pandagat.  Nakita rin niya ang laki ng disiplina ng mga tao roon. Hindi sila nakikipag-usap ng walang direksyon sa kanilang mga panauhin.  Wala kang maririnig sa kanila laban sa kanino man, lalo na ang tungkol sa kanilang mga pinuno o sa kanilang sistema ng pamahalaan.  Ang pagkain ng mga panauhin ay iba sa mga tourist guides at drayber. Kung lauriat ang kinakain ng miyembro ng komite, sa mga nangangasiwa ng tour isa o dalawang putahe lamang.


Tinangka ni Cecilio makipagsulatan sa ilan niyang nakilala sa Tsina, ngunit wala siyang natanggap na kasagutan.  Marahil, pagkaraan ng dalawampung taon, bukas na ang Tsina ngayon sa pakikipaghalubilo sa iba’t ibang bansa hindi tulad noong 1981, noong ang grupo ni Cecilio ay bumisita doon.


Dahil sa mga karanasan ng komite sa pakikipagugnayan sa iba’t-ibang organisasyon na may kinalaman sa pakikipagsundo (conciliation) at mapayapang pamamagitan, naisipan ng mga ito na itatag ang Asia Pacific Organization for Mediation (APOM).  Ang unang pangkalahatang asembliya ay ginanap sa Honolulu, Hawaii. Ang unang nahalal na miyembro ng Executive Council ng APOM ay sina Amir-Ul Islam (Bangladesh), Mardjono Reksodiputo (Indonesia), PG Lim (Malaysia), Laxman Aryal (Nepal), Mohammad Afzal (Pakistan), John Luluaki (Papua New Guinea), Cecilio Pe, Gaudioso Sosmeña Jr. at Alfredo Tadiar (Pilipinas), Alfonso Ang (Singapore), Prasit Kovilaikool (Thailand) at Richard Beng, Theodor Becker at Christa Slaton (Estados Unidos).  Dito binasa ni Cecilio ang kanyang diskursong pinamagatang Working for Justice through Conciliation. Isang malaking karangalan ang mapili bilang sentro ng Asosasyon ang Maynila at ang mahalal na kalihim-heneral si Gaudioso Sosmeña, Director ng Pamahalaang Local.  Naging aktibo si Cecilio sa organisasyong ito hanggang sa kanyang pagyao noong 1990.


Maganda ang ikinahinatnan ng Katarungang Pambarangay sa ating bansa.  Nabawasan ng malaki ang mga kaso na dapat ay inihain sa mga hukuman. Sa sampung taon mula 1978 hanggang 1987, nagkaroon ng 537,972 mga kasong isinampa sa lupon tagapamayapa.  Umabot ng 483,942 (89%) na kaso ang napagpasyahan sa mapayapang kasunduan;  34,364 (6.38%) na kaso lang ang nakarating sa mga hukuman; at 26,741 (4.9%) ang hindi pa napagpapasyahan.


Bukod sa Integrated Bar of the Philippines (IBP), ang komite ng Katarungang Pambarangay ay mga asosasyon na malapit sa kanyang puso.  Naging produktibo ang nilagi niyang mga taon dito.  Maligaya niyang tinupad ang kanyang mga tungkulin sa mga samahang ito, lalo na sa larangan ng pagsusulat.


Ayon sa Iyong Kalooban 

